
djadi dengen sebentaran sadja, Malaekat anter „Kiongtjoe" poenja aloes kombali di acherat.

„Kiongtjoe" poenja boedak-boedak pada katakoetan, marika lari melapor pada Permeisoeri („Honghouw"), apa katjilaka'än njang baroe terdjadi ini, Permeisoeri djoega poen katakoetan lantas kasi taoe pada Keizer, serta Keizer di kasi taoe hal ini kamatian, ija mangoetin kepalanja, sembari berkata: „memang betoel ada kudjadian begitoe, sebab tempo kami tanjak kaslametan pada Radja Giam Koen di acherat, dia kata sa isi astana semoea slamet, tjoema adek prampoewan njang pendek oemoernja, djadi tjotjok sekali apa njang terkataken itoe.”

Permeisoeri djadi sedieh denger Keizer poenja omongan tadi, sa isi astana besar ketjil pada menangissin atas „Kiongtjoe" poenja kamati'än ini, njang dengen mendadak, Keizer bersama Permeisoeri dateng di kebon-kembang, menengokin „Kiongtjoe," keliattan ampir seder dan bisa menarik kombali napasnja, Keizer berkata pada orang-orang njang ada di sitoe: „kamoe djangan nangis! kamoe djangan nangis! nanti bikin „Kiongtjoe” poenja kaget!”

Orang-orang itoe pada diam, Keizer angkat „Kiongtjoe" poenja kepala sembari panggil: „adekkoe boleh bangoen! kakandamoe ada di sini!”

„Kiongtjoe” balek badannja sembari berkata: „lakikoe! djalanlah pelahan-pelahan toenggoe doeloe pada saia!”

